
Kæru gestir, 

Í dag er sérstakt tilefni hér í skrúðgarðinum. Aðeins á fjögurra ára 
fresti veitir Reykjanesbær heiðursnafnbótina Listamaður 
Reykjanesbæjar, þeim listamanni sem þykir hafa skarað fram úr á 
sínu sviði, haft markverð áhrif á lista- og menningarlíf og aukið 
hróður Reykjanesbæjar. 

Í dag veitum við þessa heiðursnafnbót fyrir tímabilið 2026–2030. 

Nafnbótin er að jafnaði veitt einum listamanni. Að þessu sinni þótti 
þó eðlilegt að heiðra tvo menn saman, enda eru nöfn þeirra samofin 
í hugum margra Íslendinga. 

Jóhann Helgason og Magnús Þór Sigmundsson hafa áratugum 
saman verið meðal þekktustu tónlistarmanna landsins. Sem 
lagahöfundar, flytjendur og frumkvöðlar hafa þeir skapað tónlist 
sem hefur fylgt þjóðinni kynslóð eftir kynslóð. Lög þeirra eru hluti af 
sameiginlegum menningararfi okkar og hafa skipað sér sess í 
íslenskri tónlistarsögu. 

En fyrir okkur hér í Reykjanesbæ skiptir einnig máli að þeir eru synir 
þessa samfélags. Þeir eru hluti af þeirri einstöku tónlistarhefð sem 
bæjarfélagið er þekkt fyrir og hafa í gegnum feril sinn verið öflugir 
fulltrúar Reykjanesbæjar sem tónlistarbæjar. 

Nöfn allra þeirra sem hlotið hafa nafnbótina eru skráð á stöpul 
listaverksins Hvorki fugl né fiskur eftir Erling Jónsson hér í 
skrúðgarðinum. Erlingur var jafnframt fyrsti listamaðurinn sem hlaut 
þessa viðurkenningu árið 1991. Með útnefningu dagsins bætast 



nöfn Jóhanns Helgasonar og Magnúsar Þórs Sigmundssonar í þann 
virðulega hóp. 

Ég hvet ykkur til að gefa ykkur tíma til að skoða verkið og nöfn þeirra 
listamanna sem þar hafa verið heiðraðir í gegnum tíðina. 

Með nafnbótinni fylgir viðurkenningarskjal, verðlaunafé og 
listmunurinn Lífangar eftir keramik listakonuna Arnbjörgu Drífu 
Káradóttur. 

Verðlaunagripirnir bera nafnið “Lífangar”. Drífa sækir innblástur sinn 
í líf, nýsköpun og náttúruleg form. Lífangar af ýmsum stærðum og 
gerðum spretta fram sem hluti af lífsins heild og áskorunum en þó 
hver um sig sjálfstæður með sína eiginleika, líkt og ný stef og ný 
tilbrigði sem listamenn Reykjanesbæjar hafa auðgað okkur með. 

Fyrir hönd Reykjanesbæjar óska ég Jóhanni Helgasyni og Magnúsi 
Þór Sigmundssyni innilega til hamingju með heiðursnafnbótina 
Listamaður Reykjanesbæjar 2026–2030 og bið þá nú að ganga hér 
fram og veita viðurkenningunni viðtöku. 

Til hamingju. 

 


